






































 
 
 







 

 

 

 

Imi halo voto sira ba Jerusalém nia di'ak:
“prosperiedade ba sira nebé hadomi ó.

Paz ba sira be hela iha muro sira laran, 
hakmatek iha ó nia palácio sira.

Tan domin ba ha'u nia maun-alin no belun sira, 
ha'u sei husu atu paz horik ó.

Tan domin ba Na'i Maromak nia uma, 
hau sei husu moris di'ak tun ba ó.

Salmo 83 (84) Hino de peregrinação
Ba diretor coro nian. Husi Coré nia oan sira.

Furak tebes ita horik-fatin sira, 
Na'i mundo tomak nia na'in.

Ha'u klamar dada-íis ho saudades, 
ba Na'i nia átrio sira; 
Ha'u fuan no ha'u isin 
hananu ho ksolok ba Maromak moris.



Manu sira mos hetan fatin ida,
No andorinha sira nia knuuk ba sira oan sira,
Besik iha ita altar sira, Na'i mundo tomak nia na;in,
Ha'u nia liurai no ha'u nia Maromak.
Ksolok ba sira nebé horik iha ita uman: 
no hahí Ita ba nafatin.
Haksolok ba sira nebé hetan kbiit iha Ita, 
sira nebé lori iha sira fuan, dalan ba santuário sira.

Wainhira liu husi rai klean-rai maran, sira halo nia nakfilak ba fatin ho wé-
matan; no udan uluk tinan nian, sei hakonu nia ho bênção.

Sira la'o ba oin, ba bebeik ho ksolok boot, 
to'o hamríik iha Na'i nia Futar Oin iha Sião.

Na'i mundo tomak nia na'in, rona ha'u nia hamulak, 
see tilun mai ha'u, óh Jacob nia Maromak.

Oh Maromak, ami nia protetor, hateke ami ba, 
haré ba ita nia Ungido nia oin.

Loron ida iha ita nia átrio sira, 
folin liu fali rihun ida. 
Ha'u hela iha ha'u Na'i uman nia átrio,
di'ak liu fali hela iha ema áat sira nia tenda. 

Basá Na'i Maromak mak loro-matan no escudo, 
Nia haraik graça no glória,
Na'i la nega nia bênção sira, 
ba sira nebé moris ho laran-moos.



Na'i, mundo tomak nia na'in, 
rahun-di'ak ema sira be fiar Ita!

[Hakbesik tiha iha fatin ruma nebé determina, halo reflexão barak ruma]:

Esperança ne'e, hetan iha Maromak nia Inan, nia sasin nebé aas liu. Iha Nia, ita 
la'os haré esperança ida nebé ideal maibé ida nebé presente duni iha realismo 
moris nian. Hanesan inan hot-hotu, Maria mos wainhira haré ba Nia Oan, Nia 
hanoin hela hotu ba futuro, no loos duni katak iha Nia fuan lori hela  kanek husi 
liafuan nebé Simeão dehan iha templo: “Labarik ne'e sei sai hanesan sinal de 
contradição ba ema barak iha Israel, surik ida sei sona boruk o nia fuan” (Lc 
2,3435). Iha Cruz nia hun, wainhira haré ba Jesus inocente nebé sofre no mate, 
maske hasoru sofrimento boot ne'e, Nia hatán nafatin “sim”, la lakon esperança 
no confiança iha Na'i. Ho nune'e, Nia coopera nafatin ho ita hodi cumpre buat 
nebé nia Oan dehan ona, wainhira fo sai katak Nia tenke “sofre maka'as no sei 
rejeita husi ulun-boot sira, husi na'ilulik boot sira no doutor Lei sira nian, sei 
mate no liu loron tolu sei moris-hi'as” (Mc 8,31), iha momento moras ida 
nune'e Nia fo-an tomak hodi sai ita hotu nia Inan, Inan Esperança nian. Ita nia 
fiar populár continua invoca Nain Feto nu'udar Stella Maris (Estrela do Mar) 
ne'e la'os coincidência ida, ne'e nu'udar título ida nebé expressa esperança 
segura ida, nebé iha momento difícil sira iha  moris ne'e, Maromak nia Inan 
mai tulun ita, apoia ita no convida ita atu fiar metin no laran-metin nafatin. 
(Spes non confundit, 24)

 

 

 











Logo: Desenhado husi Giacomo Travisani. Papa Francisco rasik mak hili nia. Autor ne’e 

haktuir significado husi logotipo hanesan tuir mai ne’e: 

«Ha‟u imagina ema hotu-hotu mai husi “cor 

oin-oin”, nacionalidade oin-oin no culturas 

oi-oin, mai husi canto haat mundo ne;e nian 

no book-an la‟o ba futuro ida, ba ema seluk, 

ba mundo; nu‟udar vela ro boot ida nian, 

nakloke tan anin esperança nian mak huu, 

katak Cruz Cristo nian no Cristo rasik. 

Wainhira ha‟u hakarak „personifica‟ 

Esperança, ha‟u hetan momoos kedas imagem 

ida: Cruz. Ha‟u dehan mai ha‟u-an: “Esperança hetan iha Cruz». 

Figura ema nian: iha figura ema na’in haat (4), mai husi canto haat 

mundo nian. Hako’ak-malu: abraço de solidariedade no maun-alin 

nian, nebé halo hamutuk / unido povo hotu-hotu. 

Laloran tasi nian. Simboliza moris ita ema nian, nem sempre 

hakmatek hela deit, maibé iha laloran boot ne’e mak esperança 

guia ita. 

Ai Cruz no Esperança. Cruz mak símbolo fiar no esperança nian. 

No âncora mak estabiliza ita iha laloran sira moris nian 

Dinamismo no comunidade. Dalan peregrinação nian mak dalan 

dinâmico, comunitário no sempre iha ninia direção ba Cruz. Cruz 

mak fatin nebé ita hetan segurança no hetan presença divina. 

Lema Jubileu nian: “Esperança la bosok”  (Rm 5,5). Nu’udar convite ida atu ita la’o 

hamutuk nu’udar peregrino sira esperança nian. Oinsá, ita ba hola parte mos iha jornada 

ne’e? 

Peregrino sira esperança nian (Tetum) 

Ahi moris, ha’u nia esperança 

Knananuk ne’e, sa’e (to’o) ba Ita Boot! 

Knotak moris, rohan-laek nian 

Iha dalan, ha’u confia It’Boot 

1. Lian hotu-hotu, povo no nação

Hetan roman iha, Ita Futar Lia

Ita oan sira kolen, la’o namkari,

Sei hamutuk iha, Ita Oan doben

2. Na’i tau-matan ho, laran kmaus-paciência

Rai-hun mutin, loron foun sei mosu

Lalehan foun, rai sei sai foun:

Espírito moris nian, sei loke dalan

3. Foti ó matan, la’o ba oin nafatin

Na’i Maromak, to’o mai, ho tempo

Maromak Oan-Mane, sai Ema

Ema wa’in sei hetan dalan

Mascote: mascote Jubileu naran “Luce” / Luz, cria atu atrai jovem sira barak liutan. 

Revela iha dia 28 de outubro 2024. Luce, 

representa Santa Sé, iha Lucca Comics & 

Games iha tinan 2024.  

Artista italiano nebé mak desenha mascote 

ne’e naran: Simone Legno. 

 Capa udan kinur: refere ba cor

Bandeira Vaticano nian no representa 

“ema nebé la’o, atravessa laloran moris 

nian”. 

 Sapato botas: foer, nakonu ho tahu, representa no toca konaba “dalan nebé naruk no

difícil”.

 Ai tonka: ema la’o-rai nian, simboliza “peregrinação ba eternidade”.

 Matan: nabilan/naroman, nu’udar símbolo fuan nia esperança (a esperança do

coração). Iha matan nia laran, iha figura hanesan sipo (conchas), nu’udar

homenagem ba Dalan peregrinação Santiago nian, nebé ema wain halo

peregrinação tinan-tinan.

 Terço: ninia musan sira representa moris nebé nakonu ho oração kle’an.

INTENÇÃO SIRA AMU PAPA NIAN DURANTE TINAN 2025 

(AMI AMAN 1X – CREDO 1 - AVE MARIA 1X – GLÓRIA 1X) 

1. Janeiro 2025: DIREITO BA EDUCAÇÃO

Ita harohan, atu emigrantes sira, refugiados, no ema sira nebé koko efeito sira funu nian,

hetan direito ba educação, nu’udar dalan ba haríi mundo ida di’ak liu.

2. Fevereiro 2025: BA VOCAÇÃO IHA VIDA NA’ILULIK NO MORIS RELIGIOSA

Ita reza atu comunidade eclesial, simu foin-sa’e sira nia hakarak no dúvida nebé sente tebes

Na’i nia bolu, hodi serbí missão Cristo nian iha moris Na’ilulik no religiosa.

3. Março 2025: BA FAMÍLIA SIRA BE MORIS IHA CRISE NIA LARAN

Ita reza atu família hirak nebé fahe malu, bele hetan perdão hodi cura sira nia kanek nebé

iha, no sira bele descobre fila fali sira nia carisma iha ida-idak no descobre mos sira ninia

diferença entre sira.

4. Abril 2025: BA USO TECNOLOGIAS

Ita reza, atu uso tecnologia moderna sira, la bele troca fali relação sira ema nian no sempre

respeita ba ema nia dignidade no tulun hodi enfrenta crise sira tempo ohin loron nian.

5. Maio 2025: BA CONDIÇÃO SIRA SERVIÇO NIAN

Ita reza, atu liu husi serviço nebé ema hotu hala’o, bele tulun hodi sustenta família nia

moris ho dignidade no tulun sociedade sai humano liu tan.

6. Junho 2025: ATU MUNDO BELE MORIS NO BURAS IHA DOMIN

Ita reza, atu ema ida-idak hetan ksolok iha relação ho Jesus Cristo no aprende husi Nia

Fuan nebé nakonu ho domin ba mundo.

7. Julho 2025: BA FORMAÇÃO IHA DISCERNIMENTO

Ita reza, atu ita aprende nafatin halo discernimento, hatene hili dalan nebé di’ak ba moris,

no la simu saida deit mak hadook ita husi Cristo no Nia Evangelho.

8. Agosto 2025: BA ITA NIA MORIS HAMUTUK

Ita reza, atu sociedade hotu la bele monu iha tentação nebé la hakmatek ho razão étnica,

política, religiosa ka ideológica sira.

9. Setembro 2025: BA ITA NIA RELAÇÃO HO CRIAÇÃO SIRA HOTU

Ita reza, atu ho inspiração São Francisco nian, ita koko nafatin ita nia interdependência ho

ciratura hotu nebé Maromak hadomi no merece atu hadomi no respeita.

10. Outubro 2025: BA COLABORAÇÃO ENTRE TRADIÇÃO RELIGIOSA SIRA

NEBÉ LA HANESAN

Ita reza, atu ema fiar-na’in sira hotu iha tradição religiosa nebé la hanesan, serviço

hamutuk hodi defende no promove dame, justiça no fraternidade humana.

11. Novembro 2025: BA PREVENÇÃO OHO-AN (SUICÍDIO)

Ita reza, atu ema hirak nebé tenta atu oho-an/estraga-an, bele hetan apoio husi comunidade,

cuidado no domin nebé precisa tebes hodi loke dalan ba kmanek moris nian.

12. Dezembro 2025: BA SARANI SIRA NEB’E MORIS IHA CONFLITO LARAN

Ita reza, atu sarani hotu nebé moris iha funu no conflito, liu-liu iha Meédio Oriente, sira

bele sai fini ba dame, reconciliação, no laran-metin ka esperança nian.

